
Na Biblioteca d’Asturies «Ramón Pérez de Ayala», nel Fondu Fermín Cane-
lla, so la signatura Ast T.A. Can C 284, atópase’l cartafueyu, asoleyáu en Barce-
lona ensin data, Agudezas asturianas, de Pachín de Melás. Esti llibrín andaba
desapaecíu y por ello nun se pudo incorporar nel que foi’l primer tomu (y únicu)
de la obra completa de Pachín de Melás, qu’algamaba les obres asoleyaes en lli-
bros en vida del autor (Pachín de Melás 2001). Nel prólogu apaecía incluyida
dientro de los «Cuentos» y fechábase en 1919. D’ella dicíase (83):

D’esta obra infórmamos P. Adúriz que mos diz que ta asoleyada en Barcelona, en-
sin añu d’impresión nin data. Camentamos que pue tratase d’una obra curtia que re-
cueye dalgunes histories o cuentos que l’autor asoleyare en periódicos. Esta obra nun
apaez en nenguna biblioteca pública nin nel archivu familiar de Pachín de Melás.

Na reciente edición de la so obra manuscrita (Pachín de Melás 2017), camen-
tábamos la posibilidá, énte la falta d’esta obra, de que’l manuscritu qu’apaeció nel
archivu de Pilar Robles, fía del autor, tituláu Estampas campesinas, pudiere ser
una primer copia mecanografiada d’esti llibru. Estrañábamos que d’esta obra de
Pachín asoleyada en Barcelona la familia nun tuviere nengún exemplar, nin hu-
biera copia nin restu nengún en biblioteques nin archivos públicos1. Amás, Agu-
dezas asturianas apaez nel testamentu del autor dientro de la rellación d’obres di-
ciéndose namái d’ella: «pequeños cuentos». Lo cierto ye que son dos obres
distintes, como vamos ver.

Dempués d’asoleyase la obra manuscrita de Pachín de Melás n’avientu del
añu pasáu, Juan Miguel Menéndez Llana, bibliotecariu de la seición asturiana de

1 Na presentación ya dicíamos con procuru qu’Estampas campesinas «probablemente ye la obra Agu-
dezas asturianas que s’asoleyó en Barcelona en 1919 y de la que nun hai nenguna copia» y, más alantre,
«paez qu’esta obra ye Agudezas asturianas» (p. 26).

la Biblioteca d’Asturies, infórmanos de qu’Agudezas asturianas apaeció na co-
leición bibliográfica de la familia Tolivar Alas, cedida gratuitamente a la Biblio-
teca «Ramón Pérez de Ayala» tres la robla d’un conveniu’l 24 de mayu de 2010.
Comprobaos los principales catálogos bibliográficos, a fecha de güei, nun se lo-
calicen nueves copies, polo qu’esti cartafueyu ye l’únicu conocíu y pertenez al de-
pósitu Tolivar Alas, Fondu Fermín Canella de la Biblioteca d’Asturies (na primer
fueya del cartafueyu yá apaez el sellu de Fermín Canella Secades y les anotacio-
nes a llápiz son de mano de so). Llueu d’esta ayalga bibliográfica, paeciónos con-
veniente facer una reproducción facsimilar de la obra, yá qu’Agudezas asturia-
nas contién dos semeyes firmaes por Donaz2. Desconocemos si la cubierta,
tamién illustrada, nesti casu a color, ta fecha pol mesmu artista (podemos supo-
ner que ye asina). Tamién aprovechamos pa correxir esa posibilidá que camen-
tábamos y que, cola apaición de la obra, nun tien llugar. Asina, cuando falábamos
nel repertoriu d’ediciones d’obres feches en vida del autor (Pachín de Melás 2017:
34), Agudezas asturianas nun apaez n’Obra completa (porque nun se documen-
tó daquella), y tampoco apaez na Obra manuscrita al nun figurar ente los ma-
nuscritos y documentos de la familia (nun ye Estampas campesinas). Por em-
bargu, el conteníu de les dos obres ye similar, pequeños cuadros de costumes
asturianes, anque, pel llargor, les cinco Estampas son más bien cuentos y les die-
ciséis Agudezas microcuentos de chiste. Dambes tán escrites en castellán con dal-
guna pallabra o diálogu n’asturianu.

Otru datu que plantea problemes ye la fecha de 1919. Nes fiches bibliográfi-
ques que fexemos cuando la obra completa, anotamos esta data, pero agora nun
sabemos el por qué, si foi un datu entesacáu de dalgún catálogu o publicación pe-
riódica o si foi un tracamundiu. Na obra nun hai data. Si revisamos les fontes, la
más cercana en vida Pachín de Melás foi Suárez (1957: 488)3, que la cataloga
col númberu XVIII de les obres del autor espublizaes en volumen, señala que s’a-
soleyó en Barcelona ensin data («s. a.») y descríbela como «colección de chistes
en bable». Como la rellación d’obres sigue un criteriu cronolóxicu, sitúala ente
La herencia de Pepín (1924) y Pensatible (1926 [sic]), polo que la obra dataría-
se ente 1924-1926. Esta mesma referencia foi la que tomó Adúriz (1978: 153)
que, na riestra bibliográfica del autor, señala qu’apaez ensin data, pero colócala
ente El gaitero de Fonfría (1922) y Pensatible (1925). Nel so llibru nun fala d’e-
lla, polo que podemos camentar que yá nun tenía a mano esta obra y toma’l da-
tu de Suárez. Per otru llau, sabemos que l’asoleya El Gato Negro, editorial crea-

2 Ernesto Pérez Donaz (Cabra, 1875 - Barcelona, 1938), dibuxante cordobés, formáu na Escuela Es-
pecial de Pintura de Madrid, collaboró en delles publicaciones periódiques y ilustró munches portaes de
noveles pa editoriales como Buigas, E. Heras o El Gato Negro (precursora de Bruguera). Foi ún de los pio-
neros de la historieta n’España. Asina, fexo tolos dibuxos del primer númberu de la mítica revista TBO (fir-
mando como «Donaz» o «Equis»). Escribió tamién la coleición de cartafueyos Mano de Hierro, asoleya-
da por El Gato Negro (1931).

3 La entrada ellaboróla Españolito en 1936, en vida de Pachín, como diz el propiu autor (1957: 486). 



da en 1910 y especializada n’historietes, cartafueyos y llibros de chistes, dirixi-
da por Juan Bruguera, que morrió en 1933. Esti rangu de feches podemos preci-
salu un poco más. Como vemos nel llibru conserváu, esti perteneció a Fermín
Canella Secades, que morrió en marzu de 1924, polo que Agudezas asturianas tu-
vo qu’asoleyase enantes d’esti añu. Per otru llau, sabemos que Pachín estableció
en Xixón una axencia de corresponsalíes de periódicos en 1915 y podría a partir
d’esta data tener contautu cola editorial. Anque 1919 nun ye una fecha d’asole-
yamientu segura, nun va mui descaminada pa esti llibru raru y curiosu, similar a
dellos llibros asoleyaos pola editorial, tamién ensin fecha, como Chistes y cuen-
tos de toreros (localizáu na Universidá de Navarra y na Biblioteca Nacional) o
Chistes andaluces. Agudezas andaluzas, nº 2 (na venta de segunda mano).

No tocante a esta obrina, son dieciséis anéudotes chistoses, polo que l’oxeti-
vu de Pachín nun ye moralizante, sinón d’entretenimientu (prima’l delectare fren-
te al prodesse). Al tar asoleyada en Barcelona, nuna editorial especializada en
testos cómicos, non solo los asturianos, sinón tamién el restu d’españoles, lleen
anéudotes cómiques de paisanos de pueblu d’Asturies y ríyense d’ellos y de les
coses que-yos asoceden. Nesti sen, estes agudeces son similares al restu de la so
producción costumista, tanto teatral como en prosa y versu*.

* Lletres Asturianes agradez a la Biblioteca d’Asturies la so collaboración pa la publicación facsímil
d’Agudezas asturianas.

